
KURAT AKDES NIGMAT 
(Nigmatov Akdes Tahirovich, 1903-
1971) was a historian and a Doctor 
of Philosophy (1933). He was born 
in the Menzelinsky district of Ufa, 
Russia. In1924, he emigrated to 
Turkey. From 1929 to 1933, he stud-
ied in Germany. From 1933 to 1937, 
he taught at Istanbul University. Be-
ginning in 1939, he worked at Gazi 
Pedagogical Institute (Ankara) 
where he received his professor’s 
degree in 1944. He was the Dean of 
Faculty of the Department of 
Languages, History and Geography 
from 1953 to 1955. From 1946, this 
scientist went on numerous scien-
tific missions to Iran, Afghanistan, 
England, the USA, Australia, Brazil, 
Mexico and other countries. 

His well-known works are de-
voted to the history of the Turks of 
Eastern Europe. He also published 
decrees and letters of the khans of 
the Golden Horde. 

КУРАТ ӘКЪДӘС 
НИГЪМӘТ (Нигъмәтов Әкъдәс 
Таһир улы, 1903-1971) − 
тарихчы, философия докторы 
(1933). Россиянең Уфа 
губернасы Минзәлә өязендә туа. 
1924 елдан − Төркиядә 
эмиграциядә. 1929-1933 елларда 
Германиядә белемен күтәрә. 
1933−1937 елларда Истанбул 
университетында укыта. 1939 
елдан Гази педагогика 
институтында (Анкара) эшли, 
профессор дәрәҗәсенә лаек була 
(1944), тел, тарих һәм география 
факультеты деканы вазифасын 
башкара (1953−1955), 1946 елдан 
Иран, Әфганстан, Англия, АКШ, 
Австралия, Бразилия, Мексика 
һ.б. илләрдә фәнни 
командировкаларда була. 

Хезмәтләре Көнчыгыш 
Европада яшәгән төрки халыклар 
тарихына карый. Алтын Урда 
ханнары ярлыкларын һәм 
хатларын бастырып чыгара.  

КУРАТ АКДЕС НИГМАТ 
(Нигматов Акдес Тагирович, 
1903-1971) − историк, доктор фи-
лософии (1933). Родился в Мензе-
линском уезде Уфимской губер-
нии России. В 1924 году эмигри-
ровал в Турцию. В 1923-33 г.г. – в 
научной командировке в Герма-
нии. В 1933-37 г.г. преподает в 
Стамбульском университете, с 
1939 года – в педагогическом ин-
ституте Гази (Анкара); проф. 
(1944), декан факультета языка, 
истории и географии (1953-55), с 
1946 в научных командировках в 
Иране, Афганистане, Англии, 
США, Австралии, Бразилии, Мек-
сике и др.  

Труды по истории тюркских 
народов, проживающих в Восточ-
ной Европе. Опубликовал ярлыки 
и письма ханов Золотой Орды. 

 
 

Элек-электән язмыш җилләре татар халкын 
тузгытып килгән, вакыт-вакыт татар кешеләрен 
шактый еракларга ук илтеп ташлаган. Тарихи  

 
ватаннан чыгып китеп, чит-ят җирләрдә 

бәхет эзләргә аларны төрле максатлар һәм 
зарурлыклар этәргән, анда төпләнеп яшәп 

калуларына да шулай ук төрле хәлләр сәбәпче 
булган.  

Шунысы мөһим: һиҗрәт хикәяләренең 
һәрберсе үзенчә гыйбрәтле. Аларда татар 
халкының тырышлык, уңганлык, эш 
сөючәнлек, яхшы мәгънәдә үҗәтлек 
сыйфатлары ачык чагыла. Чит җирләрдә бәхет 
эзләүнең һәр очрагы авыр хәлләргә тару, җәфа 
чигүләргә бәйле булган. Ләкин, шул ук 
вакытта, һиҗрәттәге татарларның тарихы – 
очраган кыенлыкларны берәм-берәм җиңеп 
бару, яңа урында тернәкләнеп, аякка басып 
китү, хәтта шул төбәктәге җирле халыкның 
тәкъдирен һәм хөрмәтен казанып, чит 
җәмгыятьтә лаеклы урын яулап алуның тарихы 
ул.  

Мәкаләбез каһарманы – туган туфрагыннан 
яшьли чыгып китеп, ялгыз башы төрле 
маҗаралар кичергәннән соң, Төркиягә барып 
төпләнгән, төрек җирендә бары тик үз акыл 
көченә һәм сәләтенә генә таянып, җәмгыятьтә 
югары дәрәҗә яулауга ирешкән, Төркиянең 
санаулы зур галимнәреннән берсе булып 
киткән тарихчы, профессор Әкъдәс Нигъмәт 
Курат. Аның биографиясе – гомере буе белемгә 
омтылып яшәгән, белем өлкәсендә гел алга һәм 
югарыга таба баруны үзенә максат итеп куйган, 
гомумән, һәр кылган гамәлендә камиллеккә 
ирешергә тырышкан, туктаусыз иҗтиһат иткән 
тынгысыз, искиткеч эшчән затның тормыш 
юлы ул. 

Башлангыч мәктәпне тәмамлагач, Әкъдәс 
белән Әсгатьне әтиләре Бөгелмәдәге рус урта 
мәктәбенә илтә. Малайлар тарихчы Һади 
Атласиның өендә яшиләр. Әкъдәс тырышлыкта 
энесен узып китә, бер елдан соң үз теләге, үз 
тырышлыгы белән имтихан биреп, рус реаль 
училищесына укырга керә. Монда математика, 
физика, тарих, география, алман һәм француз 
телләре укытыла. Зирәк Әкъдәс дәресләрдә рус 
балалары белән тигез бара. 

1922 елның 7 августында ата-ана фатихасын 
алып, Әкъдәс, Алманиягә укырга бару нияте 
белән, Бәркәтәдән чыгып китә. Туган авылын, 
әти-әнисен, туганнарын соңгы тапкыр күрүе 
була яшь егетнең.  

1922 елның августыннан Әкъдәс өчен өч 
елга сузылган бик авыр чор башлана. Бер 
тиенсез, документсыз, юка өс-баш белән генә 
чыгып киткән егет башта Чаллыга, аннан 
Казанга, Мәскәүгә, аннары Петроградка барып 
җитә. Россия чиген качып узып, башта 
Латвиягә кереп карый. Паспорты булмаганга, 
аны кулга алалар, бер ай төрмәдә ятканнан соң, 

кире кайтарып җибәрәләр. Аннары ул Литва 
чиген үтә, анда да шул ук хәл кабатлана. 
Өченче тапкырында Польшага барып юлыга, 
тагын тоткынлыкка эләгә. Төрмәдән чыккач, 
Польшаның бер шәһәрендә берничә ай урамда 
кунып йөри. Ахырдан бер бай полякның 
фермасына эшкә урнашып, ел ярым шунда 
хезмәт куя. Вакытын бушка үткәрми, шул арада 
поляк телен өйрәнә.  

Алманиягә барырга берничек тә җай 
табылмагач, Варшавадагы төрек консуллыгына 
мөрәҗәгать итә һәм Төркиягә җибәрүләрен 
сорый. Төрекләр татар егетен кире какмыйлар, 
паспорт ясап бирәләр. Ниһаять, Әкъдәс 1924 
елның ноябрендә Кара диңгез юлы белән 
Истанбулга килә. Йосыф Акчура, Садри 
Максуди кебек күренекле шәхесләр белән 
күрешеп, танышып китә. 

Әкъдәс төрек телен өйрәнә, Истанбул 
университеты китапханәсенә барып, китаплар 
укый. Ахырдан, әрсезләнеп, Истанбул 
университетында әле яңа гына оештырылган 
Тюркология институтының мөдире профессор 
Фуат Көпрүледән эш сорый. «Мин рус, поляк 
телләрен, әзрәк алман телен беләм, сезнең 
китапханәне тәртипкә салырмын», − ди. Тел 
беләм дигәч, Көпрүле кызыксынып, егетне 
эшкә алырга риза була. Шул көннән (1925 
елның 25 августы) башлап Әкъдәс Истанбул 
университетының Тюркология институтында 
ассистент булып эшләп китә, шул ук вакытта 
Тарих бүлегенә студент булып та языла. 
1929−1933 елларда, күптәнге хыялын 
тормышка ашырып, Алманиядә белемен 
күтәрә. 1933 елда Византия тарихына 
кагылышлы темага багышланган 
диссертациясен тәмамлап, тарих фәне докторы 
дәрәҗәсен ала.  

1933 елда ул кабат Төркиягә кайта. 
Истанбул университетында урта гасырлар чоры 
буенча лекция укый башлый. Шул вакытта 
Әкъдәс өчен фән тормышы башланып китә. Ул 
бик бирелеп, тырышып эшли, бу юлда гел алга 
бара, югарыга күтәрелә. Бер-бер артлы саллы-
саллы китаплар чыгара башлый, мәкаләләр яза. 
1934 елда Төркиядә заманча фамилияләр алу 
турында канун чыккач, Әкъдәс үзенә «курмак» 
(кору, төзү, ясау) фигыленнән ясалган «Курат» 
фамилиясен сайлый. Яңа фамилиясе дә аның 
тырышлыгын, активлыгын ассызыклап тора. 

Ләкин университетта Куратның 
уңышларыннан көнләшүчеләр, тырышлыгын, 
зирәклеген ошатмаучылар аңа аяк чала 
башлыйлар. Аларга Әкъдәснең туры сүзле 

холкы, әйтәсе сүзен, тәнкыйтен йөзгә бәреп 
әйтә торган гадәте ошамый. Эшләү мөмкинлеге 
калмагач, ул Истанбул университетын ташлап, 
таныш профессорларының чакыруын кабул 
итеп, Швециягә эшләргә китә. Швециядә 
Уппсала университетында лекцияләр укып 
кына калмый, дәүләт архивында языласы 
китаплары өчен бай материал туплый. Эшләгән 
урынының юлламасы белән Берлин, Дрезден, 
Мюнхен, Вена, Париж, Лондон архивларына да 
барып эшләп кайта.  

Мәҗбүри хезмәт вазифасын үтәр өчен, 
Төркиягә кире кайткач, көнче мәсләктәшләре 
аңа кабат аяк чала башлыйлар. Алманиядә 
фәннәр докторы дәрәҗәсен алган, Швециядә 
лекцияләр укыган, Ауропа архивларында 
эшләгән галимне, шулар «тырышлыгы» белән, 
Төркиянең Денизли дигән кечкенә шәһәрчегенә 
урта мәктәпкә тарих укытучысы итеп 
җибәрәләр. Әлбәттә, Әкъдәс монда да тик 
ятмый, Ауропа архивларында җыйган 
материалларын тәртипкә сала, боларга 
нигезләнеп, яңа хезмәтләрен яза. 1939 елны 
Әкъдәсне Анкарага күчерәләр. Ул монда бер 
училещеда тарих укытучысы булып эшли. 
Шуның өстенә, Анкара университетының Тел, 
тарих һәм география факультетында рус теле 
укытырга кушып, аны «гыйльми ярдәмче» 
дигән иң түбән вазифага билгелиләр.  

Әкъдәснең доцентлык имтиханына керү 
өчен мөрәҗәгате төрле сәбәпләр белән кире 
борылып, гел кичектерелеп килә. 1940 елда, 
ниһаять, ул имтиханны тапшыра һәм Тел, тарих 
һәм география факультетында тарих буенча 
доцент дәрәҗәсендә эшли башлый. Аның 
профессорлыкка мөрәҗәгате дә янә төрле 
киртәләргә юлыга. 1944 елда аңа рус теле һәм 
әдәбияты профессоры исеме бирелә. Бары тик 
1946 елда гына Әкъдәс Курат үз белгечлеге 
буенча (урта гасырлар тарихы) профессорлык 
дәрәҗәсен алуга ирешә. 

Профессор булганнан соң, Әкъдәс аганың 
юлындагы бөтен киртәләр юкка чыга. Ул 
беркемгә дә карамыйча бирелеп эшли, бер-бер 
артлы китаплар, мәкаләләр яза, күп тапкырлар 
чит илләрдә (төрле Ауропа илләрендә һәм 
Америка Кушма Штатларында) архивларда 
эшләп кайта, күренекле галимнәр белән 
элемтәдә тора, күпсанлы конференцияләрдә 
катнаша. Архив документларын язылган 
телләрендә укыр өчен, яңа телләр өйрәнә. Рус, 
поляк, алман, төрек телләреннән тыш инглиз, 
швед, француз телләрен дә камил белә. Тарих 

фәне өлкәсендә күп төрле темаларны тикшерә, 
җәмгысы 19 китап, 70 тән артык мәкалә яза. 

1953-1955 елларда ул Анкара университеты 
Тел, тарих һәм география факультетында декан 
булып тора. Деканлык вазифасын башкарганда, 
уку йортында тарих буенча 50дән артык 
коллоквиум оештыра. Бу коллоквиумнар бөтен 
Анкарада дан тота, аларны тыңларга күп кеше 
килә, галимнәр һәм гади халыктан тыш 
чыгышларын танылган сәясәтчеләр дә тыңлый. 

Шулай итеп, Әкъдәс Нигъмәт Курат 
Төркиядә зур галим булып таныла. 1970 елда 
Австралиядә узачак Ориенталистлар 
конгрессына чакыру алгач, Төркия хөкүмәте 
Әкъдәс агага зур вазифа йөкли. Австралиягә 
бару уңаеннан Әкъдәс агадан төрле илләрдә 
Төркияне таныта торган конференцияләр 
уздыруын үтенәләр. Ул, бу вазифаны үтәр өчен, 
Төркия тышкы эшләр министрлыгының махсус 
төзелгән программасы буенча, Иран һәм 
Әфганстаннан башлап, Австралияне, Көньяк 
һәм Төньяк Америка илләрен урап, бик күп 
илләрдә булып, һәр тукталышта конференция 
яки семинарлар ясап, дөнья тирәли әйләнеп 
кайта. 

Бәхетсезлеккә каршы, бу фәнни сәяхәттән 
соң берничә ай гына үткәч, 68 яшен тутырган 
Әкъдәс аганың гомере кинәттән өзелә. 1971 
елның 28 августында Анкарадан Истанбулга 
барганда, галим утырган автобус машина белән 
бәрелешеп, әйләнеп каплана. Шул авариядә 
Әкъдәс ага бик каты яралана һәм 8 сентябрьдә 
вафат була. 10 сентябрьдә Истанбул 
университеты Әдәбият факультеты алдында 
оештырылган саубуллашу йоласыннан соң 
Кадыкөй Османага мәчетендә җеназа укылып, 
Әрәнкөй зиратына җирләнә. 

